
బాణేశ్వర అథవా సంసారపావనకవచం బ్రహ్మవైవర్త  
పురాణాన్తర్గతమ్

శివస్య కవచం స్తోత్రం  శ్రూయతామితి  శౌనక ।
వసిష్ఠేన  చ యద్దత్తం   గన్ధర్వాయ  చయో మనుః ॥ ౩౯॥
ఓం నమో భగవతే శివాయ స్వాహేతి చ మనుః ।
దత్తో వసిష్ఠేన  పురా పుష్కరే కృపయా విభో ॥ ౪౦॥
అయం మన్త్రో రావణాయ ప్రదత్తో  బ్రహ్మణా  పురా ।
స్వయం శమ్భుశ్చ బాణాయ తథా దుర్వాససే పురా ॥ ౪౧॥
మూలేన సర్వం దేయం చ నైవేద్యాదికముత్తమమ్  ।
ధ్యాయేన్నిత్యాధికం ధ్యానం వేదోక్తం సర్వసమ్మతమ్ ॥ ౪౨॥
ఓం నమో మహాదేవాయ ।
బాణ ఉవాచ ।
మహేశ్వర మహాభాగ కవచం యత్ ప్రకాశితమ్  ।
సంసారపావనం నామ కృపయా కథయ ప్రభో  ॥ ౪౩॥
మహేశ్వర ఉవాచ ।
శ‍ృణు వక్ష్యామి హే వత్స కవచం పరమాద్భుతమ్ ।
అహం తుభ్యం ప్రదాస్యామి  గోపనీయం సుదుర్లభమ్  ॥ ౪౪॥
పురా దుర్వాససే దత్తం త్రైలోక్యవిజయాయ  చ ।
మమైవేదం  చ కవచం భక్త్యా యో ధారయేత్ సుధీః ॥ ౪౫॥
జేతుం శక్నోతి త్రైలోక్యం  భగవన్నవలీలయా ।
సంసారపావనస్యాస్య కవచస్య ప్రజాపతిః  ॥ ౪౬॥
ఋషిశ్చ్ఛన్దశ్చ  గాయత్రీ దేవోఽహం చ మహేశ్వరః ।
ధర్మార్థకామమోక్షేషు  వినియోగః ప్రకీర్తితః   ॥ ౪౭॥
పఞ్చలక్షజపేనైవ  సిద్ధిదం  కవచం భవేత్ ।

యో భవేత్ సిద్ధకవచో  మమ తుల్యో భవేద్భువి ।
తేజసా సిద్ధియోగేన  తపసా విక్రమేణ  చ ॥ ౪౮॥
శమ్భుర్మే మస్తకం పాతు ముఖం పాతు మహేశ్వరః ।
దన్తపంక్తిం  నీలకణ్ఠోఽప్యధరోష్ఠం   హరః స్వయమ్ ॥ ౪౯॥
కణ్ఠం  పాతు చన్ద్రచూడః  స్కన్ధౌ వృషభవాహనః ।
వక్షఃస్థలం  నీలకణ్ఠః  పాతు పృష్ఠం  దిగమ్బరః ॥ ౫౦॥
సర్వాఙ్గం  పాతు విశ్వేశః సర్వదిక్షు చ సర్వదా ।
స్వప్నే జాగరణే చైవ  స్థాణుర్మే  పాతు సన్తతమ్ ॥ ౫౧॥
ఇతి తే కథితం బాణ కవచం పరమాద్భుతమ్ ।
యస్మై  కస్మై  న దాతవ్యం గోపనీయం ప్రయత్నతః  ॥ ౫౨॥
యత్ ఫలం సర్వతీర్థానాం  స్నానేన లభతే నరః ।
తత్ ఫలం లభతే నూనం కవచస్యైవ  ధారణాత్ ॥ ౫౩॥
ఇదం కవచమజ్ఞాత్వా  భజేన్మాం యః సుమన్దధీః  ।
శతలక్షప్రజప్తోఽపి  న మన్త్రః  సిద్ధిదాయకః  ॥ ౫౪॥
ఇతి శ్రీబ్రహ్మవైవర్తే     శఙ్కరకవచం సమాప్తమ్ ।

